ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ԴԵԿՏԵՄԲԵՐԻ 25-Ի N 1524-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
Հայաստանի Հանրապետության կառավարության 2014 թվականի դեկտեմբերի 25-ի N 1524-Ն որոշման 5-րդ կետով հաստատված՝ Հայաստանի Հանրապետության կողմից արտաքին առևտրի դեպքում սահմանափակումների ենթակա ապրանքների արտահանման և (կամ) ներմուծման լիցենզիաների ու թույլտվությունների տրամադրման շրջանակային կարգի 23-րդ կետի համաձայն` մաքսային մարմինները լիցենզիաների կատարման վերաբերյալ տեղեկություններն էլեկտրոնային եղանակով ներկայացնում են անմիջապես լիազոր մարմնին` յուրաքանչյուր 3 ամիսը մեկ անգամ։
Մաքսային մարմինների կողմից հայտարարագրման գործընթացի շրջանակներում համապատասխան էլեկտրոնային համակարգերի ներդրմամբ պայմանավորված՝ վերը նշված տեղեկությունների՝ մաքսային մարմինների կողմից լիազոր մարմիններին տրամադրման գործընթացը պահանջում է լրացուցիչ ռեսուրսների ներգրավում և հավելյալ ժամանակի ծախս: Մաքսային մարմինների կողմից էլեկտրոնային ծանուցումների համակարգի ամբողջական կիրառմամբ պայմանավորված՝ համապատասխան տեղեկությունների տրամադրման նպատակով մաքսային մարմինների կողմից պետք է ուսումնասիրվեն տվյալ ժամանակահատվածի բոլոր մաքսային հայտարարագրերը, այդ թվում՝ այն հայտարարագրերը, որոնց մասով ռիսկերի կառավարման համակարգի կողմից լրացուցիչ ուսումնասիրության ցուցումներ չեն տրվել։ Տվյալ գործընթացը պահանջում է լրացուցիչ ռեսուրսի և հավելյալ ժամանակային ծախս` հիմք ընդունելով նաև այն, որ ոչ բոլոր դեպքերում են հայտարարատուները հայտարարագրերում ճշգրիտ նշում համապատասխան լիցենզիաների առկայության անհրաժեշտության կամ այդպիսի լիցենզիաների առկայության անհրաժեշտության բացակայության վերաբերյալ տեղեկությունների դասակարգիչները, ինչով պայմանավորված պահանջվող տեղեկությունների տրամադրումը խնդրահարույց է։
Lիազոր մարմինների կողմից լիցենզիաների տրամադրումից հետո որևէ վերահսկողական գործընթացի կամ մոնիթորինգի իրականացման անհրաժեշտության դեպքում, վերջիններս կարող են համապատասխան տեղեկությունները հայցել մաքսային մարմիններից, որի շրջանակներում մաքսային մարմինները կարող են իրականացնել համապատասխան նպատակային ուսումնասիրություն և տրամադրել լիցենզիաների կատարման վերաբերյալ տեղեկությունները։
Միաժամանակ, նախագիծը ներկայացվել է համապատասխան շահագրգիռ պետական մարմիններին, որոնց կողմից ընդունելի է համարվել վերը նշված առաջարկը։
Հետևաբար, հաշվի առնելով այն, որ ներկայումս բացակայում է մաքսային մարմինների կողմից լիազոր մարմիններին եռամսյակային կտրվածքով լիցենզիաների կատարման վերաբերյալ տեղեկություններ ներկայացնելու անհրաժեշտությունը, մաքսային մարմինների կողմից հավելյալ ռեսուրսների վատնումից և ժամանակային ծախսերից խուսափելու նպատակով մշակվել է վերը նշված նախագիծը։
Կարգավորման առարկան, ակնկալվող արդյունքը.
Նախագծով նախատեսվում է, որ լիցենզիաների կատարման վերաբերյալ տեղեկատվությունը լիցենզիան տրամադրող լիազոր պետական մարմիններին կներկայացվեն վերջիններիս կողմից հարցման իրականացման դեպքում՝ ներկայումս պարբերական տրամադրման փոխարեն: Նշված փոփոխությունը հնարավորություն կընձեռի զերծ մնալ մաքսային մարմինների կողմից հավելյալ ռեսուրսի վատնումից և ժամանակային ծախսերից և դրանք ուղղել մաքսային մարմնին վերապահված գործառույթների առավել արդյունավետ իրականացմանը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

Նախագծի մշակման գործընթացում ներգրավված ինստիտուտները և անձինք. 
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:
Պետական բյուջեի եկամուտներում և ծախսերում սպասվելիք փոփոխությունների վերաբերյալ.
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։
